
»» Ligcogco lelivunyelwe, kukhombisa 
nobe umbukiso wetikhali.

»»
Sinjani simo kumihlangano 
yasemphakatsini?

NgekweMtsetfo Wekulawulo Kwemihlan-
gano, 1993, njengobe uchitjiyelwe ngu-
Mtsetfo Wetikhali Letiyingoti, 2013, kute 
umuntfu kunobe ngumuphi umhlangano 
nobe umbhikisho njengobe kuchaziwe 
kuMtsetfo Wekulawula Imihlangano, 1993, 
longaphatsa:

»» nobe ngusiphi sikhali lesiyingoti
»» sibhamu
»» nobe nguyiphi intfo lebonakala ngatsi 

sibhamu futsi lengatsatfwa kwangatsi 
sibhamu.

Kulicala kuphatsa intfo lenjalo emhlan-
ganweni. Kuphulwa kwaloMtsetfo macon-
dzana naloku kuba kujeziswa ngekuvalelwa 
ejele sikhatsi lesingandluli kuminyaka 
lemitsatfu. 

Umtsetfosisekelo weRiphabhuliki ye-
Ningizimu Afrika, 1996, uniketa wonkhe 
umuntfu lilungelo lekukhululeka kuto tonkhe 
tinhlobo tebudloba futsi ucinisekisa wonkhe 
umuntfu kutsi unelilungelo, lekuhlangana, 
lekubhikisha, kuphikhetha kanye nekwetfula 
tincwadzitikhalo ngendlela lenekuthula futsi 
ngaphandle kwekutfwala tikhali. 

Kute kulawulwe futsi kuniketwe imikhawulo 
letsite macondzana nekuphatfwa kwetikhali 
letiyingoti, kungeniswe uMtsetfo Wetikhali 
Letiyingoti, 2013 (Umtsetfo nombolo 
15 wanga-2013) nguhulumende kute 
kutfotjelwe umoya weMtsetfosisekelo. 
Umtsetfo Wetikhali Letiyingoti, 2013 ucitsa 
uMtsetfo Wetikhali Letiyingoti losebenta 
kuRiphabhuliki yeNingizimu Afrika njengobe 
yahlanganiswa ngaphambi kwamhlaka 
27 Mabasa 1994, naseTranskei, eVenda, 
eCiskei naseBophuthatswana. NguMtsetfo 
munye lolawula tikhali letiyingoti ngekufana 
kuyo yonkhe iRiphabhuliki yeNingizimu 
Afrika.

Yini sikhali lesiyingoti?

Sigaba 1 seMtsetfo Wetikhali Letiyingoti, 
2013 (Umtsetfo nombolo 15 wanga-2013), 
sichaza sikhali lesiyingoti njenganobe:

»» yini intfo ngaphandle kwesibhamu, 
lengakhona kubangela kufa nobe 

limata umtimba kamatima, uma ngabe 
beyisebentiselwa inhloso lengekho 
emtsetfweni. 

Yini imikhawulo yekuphatsa si(ti)khali 
lesiyingoti ngekulandzela uMtsetfo?

Sigaba 3 (1) seMtsetfo sitsi:

»» nobe ngumuphi umuntfu lophetse 
sikhali lesiyingoti ngaphasi kwetimo 
letingaletsa tinsolo tekutsi lomuntfu 
uhlose kusebentisa lesikhali lesiyingoti 
ngenhloso lengekho emtsetfweni, 
unelikhala lebugebengu futsi anga-
hlawuliswa nobe avalelwe ejele sikhatsi 
lesingandluli iminyaka lemitsatfu.

Ngutiphi timbangela tekuncuma 
kucinisekisa kwekutsi ngabe 
lomuntfu uhlose kusebentisa lentfo 
njengesikhali lesiyingoti ngenhloso 
lengekho emtsetfweni? 

Sigaba 3 (2) sikhombisa letimbangela 
letilandzelako lekumele tinakisiswe, kufaka 
ekhatsi kodvwa kungapheleli lapho, loku 
lokulandzelako:

»» Indzawo nesikhatsi lapho kutfolakala 
khona lomuntfu

»» Kutiphatsa kwalomuntfu, kufaka 
ekhatsi nobe ngukuphi kwesabisa nobe 

kukhombisa kutiphatsa lokwesabisako
»» Indlela lokuphetfwe ngayo intfo nobe 

lekukhonjiswa ngayo intfo
»» Ngabe lokuphatfwa kwentfo kunge-

khatsi kwengcikitsi yekuhweba ngetidza-
kamiva, kuhlanganyela nemagenge 
nobe ngabe ngubuphi bugebengu 
lobehlelekile kumbe lomunye umsebenti 
webugebengu

»» Letinye timbangela letibalulekile, kufaka 
ekhatsi nobe nguyiphi inchazelo umuntfu 
langafisa kuyiniketa ngekuphatsa 
kwakhe kwalentfo. Kumele kukhunjulwe 
kwekutsi umuntfu angeke aphocelelwe 
kuniketa inchazelo, uyatikhetsela.

Ngutiphi tento letingaphuli 
uMtsetfo Wetikhali Letiyingoti, 
2013 (Umtsetfo nombolo 15 
wanga-2013)?

Ngekwesigaba 2 seMtsetfo, umu(ba)ntfu 
angeke baboshwe futsi batfweswe licala 
uma batfolakala banetintfo letiyingoti 
ngaphasi kwaletimo letilandzelako:

»» Uma balandzelela umcashwa, umse-
benti nobe sentfo lesisemtfweni

»» Ngesikhatsi sekuhlanganyela kunobe 
nguyiphi imisebenti yetenkholo nobe 
yemasiko, kumdlalo losemtsetfweni, 
kutekukhibika, nobe kutekutijabulisa


